
Fjala e u.d. Rektores znj. Fitore Malaj me rastin e fillimi të Vitit 
Akademik 2026/2027  

 

Të dashur studentë, 

Kolegë të stafit akademik dhe stafit administrativ, 

Të nderuar të pranishëm, 

Mirë se erdhët në këtë ditë të veçantë, në ditën që shënon fillimin e 
Vitit Akademik 2026/2027 në Universitetin Publik “Kadri Zeka”. 

1 tetori, për universitetin tonë, shënon fillimin e një rrugëtimi të ri për 
të gjithë ju që jeni këtu për herë të parë si dhe për të gjithë ju të tjerët 
që jeni kthyer për të vazhduar rrugën e nisur ndër vite.  

Këtu në mesin tonë sot kemi edhe profesorë të cilët kanë kontribuar 
dhe vazhdojnë të kontribuojnë për këtë institucion, gjithashtu kemi 
edhe një staf administrativ që me një përkushtim të lartë, ka punuar 
shumë për ta bërë të mundur që sot gjithçka të jetë gati për ju, që nga 
regjistrimet e para e deri te sallat ku ju do të mbani mësim. 

Aktualisht universiteti ynë ka programe të akredituara në disa fusha 
që kërkohen sot në tregun e punës, duke filluar nga edukimi, 
ekonomiku, juridiku, shkencat kompjuterike, si dhe shkencat sociale. 
Kemi marrëveshje bashkëpunimi dhe mundësi mobiliteti me shumë 
universitete ndërkombëtare.  



Si rezultat i kësaj sot këtu mes nesh kemi edhe student nga Manisa e 
Turqisë, sot këtu me ne është Beyza Dogruya e cila do të përfundojë 
një semestër në fakultetin ekonomik. Welcome in our university, this 
is also your university. 

Kemi laboratorë, bibliotekë dhe hapësira mësimore që po 
përmirësohen në vazhdimësi. Kemi një staf akademik të përkushtuar 
që është këtu për t’ju përcjellë  gjatë tërë procesit tuaj të studimeve 

UKZ është një universitet që po investon në cilësi, dhe ne duam që ju 
ta ndjeni këtë në çdo ditë që kaloni këtu. 

Sot, këtu para jush zotohemi se do të vazhdojmë të punojmë tutje në 
përmirësimin e kushteve për mësim, në forcimin e programeve tona 
akademike, në krijimin e mundësive të reja për studentët dhe në 
rritjen e bashkëpunimit me universitete dhe institucione të tjera. Pra 
çdo hap që do të ndërmarrim do të kemi  në qendër cilësinë e mësimit 
dhe interesin e studentëve. 

Ne jemi një institucion që mban emrin e një njeriu që besoi fort te 
fuqia e dijes dhe fuqia e fjalës së ndershme, Kadri Zeka, një hero që e 
vuri veten në shërbim të një ideje më të madhe se vetja. Ta mbajmë 
emrin e tij do të thotë ta meritojmë atë çdo ditë, jo vetëm përmes 
fjalëve, por përmes veprimeve tona. 

Prandaj, këtë vit, angazhimi ynë është i qartë: të punojmë me 
transparencë në çdo vendim, të vlerësojmë punën dhe rezultatet mbi 
çdo gjë tjetër, dhe të ruajmë integritetin akademik si parim që nuk 
negociohet, as në mësimdhënie, as në vlerësim, as në kërkim 
shkencor, e as në asnjë marrëdhënie brenda kësaj shtëpie të dijes. 
Sepse një diplomë ka vlerë vetëm aq sa ka vlerë integriteti i 
institucionit që e lëshon. 

Studentë të dashur, të gjitha dyert e universitetit do të jenë të hapura 
për ju. Zëri juaj është i rëndësishëm për ne dhe do të dëgjohet gjatë 
gjithë vitit. Kërkoni drejtësi dhe na kërkoni llogari  kur diçka nuk 
shkon si duhet.  



Përkushtimi ynë ndaj jush duhet të ndjehet në përditshmërinë tuaj, në 
mënyrën si trajtoheni dhe në mundësitë që ju krijohen për t’u 
zhvilluar. Për mua, një nga matësit më të rëndësishëm të punës sonë 
do të jetë sa kemi arritur t’ju ndihmojmë të ndërtoni rrugën tuaj me 
dije dhe besim në aftësitë  e juaja. 

Të nderuar të pranishëm, studentë, staf akademik, staf administrativ 
në emër të menaxhmentit të Universitetit, ju uroj një vit akademik të 
mbarë, me arritje që do të na bëjnë të gjithëve krenarë.  

Urime e shumë suksese! 

 

Ju faleminderit! 

 

Gjilan,  1 tetor 2026  


